
Ráiteas Rialachais agus Tuarascáil an Údaráis 
 
Bonn reachtúil  
Leagtar foráil do bhunú an Údaráis um Fhorfheidhmiú Corparáideach amach in Acht na 
gCuideachtaí (An tÚdarás um Fhorfheidhmiú Corparáideach), 2021, lena leasaítear Acht na 
gCuideachtaí, 2014 (“Acht 2014”). Bunaíodh an tÚdarás um Fhorfheidhmiú Corparáideach 
an 7 Iúil 2022 trí achtú an Ordaithe um Acht na gCuideachtaí, 2014 (An tÚdarás um 
Fhorfheidhmiú Corparáideach) (Lá Bunaithe), 20221. 
 
 
Feidhmeanna reachtúla 
Mar a fhoráiltear dó le halt 944D(1) d’Acht 2014, áirítear le feidhmeanna an Údaráis um 
Fhorfheidhmiú Corparáideach: 
 

• comhlíonadh dhlí na gcuideachtaí a spreagadh, 
 

• imscrúdú a dhéanamh ar sháruithe amhrasta ar dhlí na gcuideachtaí, 
 

• gníomhaíocht forfheidhmiúcháin a dhéanamh mar fhreagairt do sháruithe 
sainaitheanta ar dhlí na gcuideachtaí, lena n-áirítear trí chionta a ionchúiseamh trí 
bhíthin imeachtaí achoimre agus trí nithe a tharchur chuig an Stiúrthóir Ionchúiseamh 
Poiblí, 
 

• ról maoirseachta ar leachtaitheoirí a fheidhmiú, agus 
 

• córas um ghealltanais maidir le srian agus maidir le dícháiliú a oibriú i leith stiúrthóirí 
cuideachtaí dócmhainneacha. 

 
Tugtar don Údarás um Fhorfheidhmiú Corparáideach freisin feidhmeanna reachtúla i ndáil le 
gléasanna infheistíochta áirithe faoin Acht fá Ghléasanna Éireannacha um Chomhbhainistiú 
Sócmhainní, 2015. De bhreis air sin, is é an tÚdarás um Fhorfheidhmiú Corparáideach an t-
údarás inniúil chun smachtbhannaí a fhorchur ar stiúrthóirí cuideachta faoi Acht na 
gCuideachtaí (Iniúchtaí Reachtúla), 2018 (lena leasaítear Acht 2014 mar an gcéanna). 
 
 
Rialachas – struchtúr agus freagrachtaí 
An tÚdarás 
Mar a fhoráiltear dó le halt 944F d’Acht 2014, bíonn an tÚdarás um Fhorfheidhmiú 
Corparáideach faoi rialú ag Údarás (“an tÚdarás”), a bheidh comhdhéanta den líon Comhaltaí 
(nach mbeidh níos mó ná triúr) a chinnfidh an tAire Fiontar, Trádála agus Fostaíochta (“an 
tAire”). I láthair na huaire, tá an tÚdarás comhdhéanta de Chomhalta lánaimseartha amháin 
(“an Comhalta Ceaptha Aonair”), a ghníomhaíonn freisin mar Phríomhoifigeach 
Feidhmiúcháin an Údaráis um Fhorfheidhmiú Corparáideach.  
 
Is é an tÚdarás a shocraíonn an straitéis agus a cheadaíonn na buiséid. Tá an tÚdarás 
freagrach as sócmhainní an Údaráis um Fhorfheidhmiú Corparáideach a chosaint agus, dá 
bhrí sin, as bearta réasúnacha a dhéanamh chun calaois agus mírialtachtaí eile a chosc. 
 
An Coiste Iniúchóireachta agus Riosca 
Togra nach beag is ea Gníomhaireacht Stáit nua a bhunú, rud ar gá acmhainní daonna 
suntasacha a ghealladh ina leith. Sa chomhthéacs sin, agus ag teacht sna sála ar iarraidh ar 

 
1 I.R. 337 de 2022. 

https://www.irishstatutebook.ie/eli/2015/act/2/enacted/en/pdf
https://www.irishstatutebook.ie/eli/2015/act/2/enacted/en/pdf
https://www.irishstatutebook.ie/eli/2018/act/22/enacted/en/pdf
https://www.irishstatutebook.ie/eli/2018/act/22/enacted/en/pdf

léirithe spéise a foilsíodh an 9 Meitheamh 2023, bhunaigh an tÚdarás um Fhorfheidhmiú 
Corparáideach Coiste Iniúchóireachta agus Riosca.  Tháinig an Coiste Iniúchóireachta agus 
Riosca le chéile den chéad uair riamh an 27 Samhain 2023.  Is é ról an Choiste Iniúchóireachta 
agus Riosca tacú leis an Údarás maidir leis na freagrachtaí atá air i ndáil le rialú inmheánach, 
le tuairisciú airgeadais, le rialachas agus le bainistíocht riosca. Go háirithe, tugann an Coiste 
Iniúchóireachta agus Riosca dearbhú go bhfuil na córais rialaithe inmheánaigh, lena n-áirítear 
gníomhaíochtaí iniúchóireachta inmheánaí, faoi réir formhaoirseacht neamhspleách. 
Tuairisceoidh an Coiste Iniúchóireachta agus Riosca don Údarás go foirmiúil i scríbhinn uair 
amháin sa bhliain ar a laghad. Tá an Coiste Iniúchóireachta agus Riosca comhdhéanta de 
cheathrar comhaltaí, ar comhaltaí neamhspleácha iad triúr díobh. Is iad seo na comhaltaí den 
Choiste Iniúchóireachta agus Riosca: 
 

• An tUas. Dónall Curtin (Cathaoirleach), 
 

• Sharon Sterritt Uas., Stiúrthóir um Rialachas agus Oibríochtaí Tacaíochta (tá an post 
á chlúdach faoi láthair ag Sinéad O’Brien Uas.),  

 
• An tUas. Paul Kerrigan, agus 

 
• Daneve Harris Uas.  

 
An Fhoireann Ardbhainistíochta 
Tá foireann ardbhainistíochta an Údaráis um Fhorfheidhmiú Corparáideach comhdhéanta de 
na hoifigigh sin atá ar leibhéal Stiúrthóra. I láthair na huaire, tá foireann ardbhainistíochta an 
Údaráis um Fhorfheidhmiú Corparáideach comhdhéanta díobh seo: 
 

• An Stiúrthóir um Fhorfheidhmiú Sibhialta, 
 

• An Stiúrthóir um Fhorfheidhmiú Coiriúil, 
 

• An Stiúrthóir um Imscrúduithe Digiteacha agus Anailísíocht, 
 

• An Stiúrthóir um Airgeadas agus TFC, 
 

• An Stiúrthóir um Rialachas agus Oibríochtaí Tacaíochta, 
 

• An Stiúrthóir um Maoirseacht Dócmhainneachta, 
 

• An Stiúrthóir um Ghnóthaí Dlí, agus 
 

• An Stiúrthóir um Ghnóthaí Dlí agus Beartas. 
 
 

 
Ag obair dóibh faoi stiúir agus faoi mhaoirseacht an Phríomhoifigigh Feidhmiúcháin, áirítear 
le freagrachtaí na Stiúrthóirí: 
 

• an straitéis a chur i ngníomh,  
 

• comhlíonadh éifeachtach fheidhmeanna an Údaráis um Fhorfheidhmiú 
Corparáideach, 

• cultúr gairmiúlachta, ionracais agus neamhspleáchas a chur chun cinn, 
 

• riosca a bhainistiú, lena n-áirítear riosca airgeadais, dlíthíochta agus clú, 
 

• rialuithe airgeadais agus rialuithe eile a oibriú, lena n-áirítear rialuithe atá ceaptha chun 
calaois agus mírialtachtaí eile a bhrath agus a chosc agus chun sócmhainní an Údaráis 
um Fhorfheidhmiú Corparáideach a chosaint, agus  

 
• luach ar airgead a sholáthar mar ghníomhaireacht a fhaigheann cistiú poiblí. 

 
 
Socruithe soláthair foirne 
De réir fhorálacha alt 944K(6) d’Acht 2014, is státseirbhísigh iad baill foirne an Údaráis um 
Fhorfheidhmiú Corparáideach. De bhreis air sin, agus mar a fhoráiltear dó le halt 944M d’Acht 
2014, áirítear le hoifigigh an Údaráis um Fhorfheidhmiú Corparáideach freisin comhaltaí den 
Gharda Síochána a thugtar ar iasacht chun na críche sin. De bhreis ar iad a bheith ina n-
oifigigh de chuid an Údaráis um Fhorfheidhmiú Corparáideach, fanann na comhaltaí den 
Gharda Síochána faoi rialú ginearálta agus faoi stiúir ghinearálta an Choimisinéara agus 
coimeádann siad na cumhachtaí uile a dhílsítear dóibh mar chomhaltaí den Gharda Síochána. 
 
 
Neamhspleáchas reachtúil 
Mar ghníomhaireacht forfheidhmiúcháin, agus de réir fhorálacha alt 944D(4) d’Acht 2014, tá 
neamhspleáchas reachtúil ag an Údarás um Fhorfheidhmiú Corparáideach i gcomhlíonadh a 
fheidhmeanna. 
 
 
Rúndacht 
De réir fhorálacha alt 944P d’Acht 2014, tá oifigigh an Údaráis um Fhorfheidhmiú 
Corparáideach faoi réir dualgas reachtúil rúndachta. 
 
 
Cuntais agus oibleagáidí gaolmhara  
Ceanglaítear le halt 944X(2) d’Acht 2014 ar an Údarás na cuntais go léir is cuí agus is gnách, 
i cibé foirm a cheadóidh an tAire le toiliú an Aire Caiteachais Phoiblí, Seachadta ar an bPlean 
Forbartha Náisiúnta, agus Athchóirithe, ar an airgead a gheobhaidh agus a chaithfidh an 
tÚdarás um Fhorfheidhmiú Corparáideach. 
 
Agus a ráitis airgeadais á n-ullmhú aige, ní mór don Údarás: 
 

• beartais oiriúnacha chuntasaíochta a roghnú agus iad a chur i bhfeidhm go 
comhsheasmhach; 
 

• breithiúnais agus meastacháin atá réasúnach agus stuama a dhéanamh, 
 

• na ráitis airgeadais a ullmhú ar bhonn an ghnóthais leantaigh ach amháin i gcás go 
bhfuil sé míchuí talamh slán a dhéanamh de go leanfaidh an tÚdarás um 
Fhorfheidhmiú Corparáideach ag feidhmiú, agus 

 
• a lua cé acu a úsáideadh nó nár úsáideadh caighdeáin chuntasaíochta is 

infheidhme, faoi réir aon imeachtaí ábhartha atá mínithe agus nochta sna ráitis 
airgeadais. 

Tá an tÚdarás freagrach as taifid leordhóthanacha chuntasaíochta a choinneáil, ina gcuirtear 
staid airgeadais an Údaráis um Fhorfheidhmiú Corparáideach in iúl le cruinneas réasúnach 
ag am ar bith agus lena gcuirtear ar chumas an Údaráis a chinntiú go gcloíonn na ráitis 
airgeadais le halt 944X d’Acht na gCuideachtaí, 2014. 
 
Measann an tÚdarás go dtugtar léargas fírinneach cóir i ráitis airgeadais an Údaráis um 
Fhorfheidhmiú Corparáideach don tréimhse dar críoch an 31 Nollaig 2022 ar an bhfeidhmíocht 
airgeadais don tréimhse agus ar staid airgeadais an Údaráis um Fhorfheidhmiú 
Corparáideach amhail an 31 Nollaig 2022. 
 
 
Sásraí reachtúla agus sásraí cuntasachta eile 
De réir a oibleagáidí reachtúla cuntasachta mar a fhoráiltear dóibh le hAcht 2014, ceanglaítear 
ar an Údarás: 
 
• Ráiteas Straitéise a ullmhú agus a chur faoi bhráid an Aire gach trí bliana. Ceanglaítear 

ar an Aire, faoi seach, gach Ráiteas Straitéise a leagan faoi bhráid Thithe an Oireachtais, 
  
• Tuarascáil Bhliantúil a ullmhú i ndáil le gach bliain airgeadais agus an céanna a chur faoi 

bhráid an Aire. Ceanglaítear ar an Aire, faoi seach, gach Tuarascáil Bhliantúil a leagan 
faoi bhráid an Oireachtais,  

 
• gach Tuarascáil Bhliantúil a fhoilsiú ar a shuíomh Gréasáin a luaithe a bheidh sí leagtha 

faoi bhráid an Oireachtais ag an Aire, 
 

• ráitis airgeadais bhliantúla a ullmhú agus an céanna a chur faoi bhráid an Ard-Reachtaire 
Cuntas agus Ciste lena n-iniúchadh. Ceanglaítear ar an Aire, tar éis chur i gcrích an 
iniúchta, na ráitis airgeadais iniúchta, i dteannta na tuairime iniúchta ón Ard-Reachtaire 
Cuntas agus Ciste orthu, a leagan faoi bhráid Thithe an Oireachtais, 
 

• i gcás go n-éilíonn Coiste na Dála um Chuntais Phoiblí air déanamh amhlaidh, tabharfaidh 
an Comhalta Ceaptha Aonair fianaise don Choiste ar nithe a thagann faoi théarmaí 
tagartha an Choiste, agus 

 
• ceanglaítear ar an gComhalta Ceaptha Aonair, arna iarraidh sin dó, dul os comhair Coistí 

eile de chuid Thithe an Oireachtais maidir le nithe a bhaineann le riarachán ginearálta an 
Údaráis um Fhorfheidhmiú Corparáideach. 

 
De bhreis air sin, mar chomhlacht poiblí atá ag gabháil do ghníomhaíochtaí forfheidhmithe dlí, 
tá an tÚdarás um Fhorfheidhmiú Corparáideach cuntasach do na Cúirteanna freisin. 
 
 
Comhlíonadh an Chóid Cleachtais chun Comhlachtaí Stáit a Rialú (“an Cód”) – 
nochtaí a cheanglaítear 
Mar ghníomhaireacht Stáit, tá an tÚdarás um Fhorfheidhmiú Corparáideach faoi réir an Chóid. 
Ceanglaítear na nochtaí seo a leanas leis an gCód. Ós rud é gurb í seo an chéad tréimhse 
tuairiscithe, níl aon chomparáidí ann leis an tréimhse roimhe. 
 
Miondealú ar shochair ghearrthéarmacha fostaithe 
Leagtar amach i nóta 2 leis na ráitis airgeadais anailís ar luach saothair iomlán fostaithe, 
bunaithe ar pháphointí amhail an 31 Nollaig 2022, dóibh sin atá ag tuilleamh níos mó ná 
€60,000 in aghaidh na bliana. 



 
 
 

7 
 
 
 

 
Caiteachas taistil agus cothaithe 
Leagtar amach i nóta 3 leis na ráitis airgeadais anailís ar chaiteachas taistil agus cothaithe. 
 
Táillí gairmiúla, socraíochtaí, agus seirbhísí gairmiúla agus comhairleachta 
Leagtar amach i nóta 4 leis na ráitis airgeadais anailís ar chostais dlí, ar shocraíochtaí, agus 
ar sheirbhísí gairmiúla agus comhairleachta. 
 
Caiteachas fáilteachais 
Leagtar amach i nóta 5 leis na ráitis airgeadais an caiteachas fáilteachais a tabhaíodh le linn 
na tréimhse. 
 
 
Ráiteas faoi Chomhlíonadh an Chóid 
Is é atá sa tréimhse dar críoch an 31 Nollaig 2022 céim tosaithe/bunaithe sé mhí an Údaráis 
um Fhorfheidhmiú Corparáideach.  Ghlac an tÚdarás um Fhorfheidhmiú Corparáideach an 
Cód mar a d’fhoilsigh an Roinn Caiteachais Phoiblí, Seachadta ar an bPlean Forbartha 
Náisiúnta, agus Athchóirithe é i mí Lúnasa 2016. Faoi réir na nithe seo a leanas, bhí an 
tÚdarás um Fhorfheidhmiú Corparáideach ag comhlíonadh an Chóid le linn na tréimhse: 
 
Forálacha i ndáil le ról an Bhoird, le ról an Chathaoirligh agus le ról na gcomhaltaí Boird 
Struchtúr rialachais atá neamhthipiciúil do Ghníomhaireacht Stáit is ea struchtúr rialachais an 
Údaráis um Fhorfheidhmiú Corparáideach sa mhéid is nach bhfuil aon Bhord Stiúrthóirí aige. 
Is féidir é sin a chur síos do chineál shainordú reachtúil an Údaráis um Fhorfheidhmiú 
Corparáideach, rud a bhfuil forfheidhmiú i gceist leis. Ina ionad sin, tá an tÚdarás 
comhdhéanta de Chomhalta amháin, a ghníomhaíonn mar Chomhalta Ceaptha Aonair an 
Údaráis agus mar Phríomhoifigeach Feidhmiúcháin araon. Ar an gcúis sin, is amhlaidh, maidir 
le ceanglais áirithe den Chód, de réir mar atá feidhm acu maidir leis an mBord Stiúrthóirí, nach 
dtagann siad go díreach le struchtúr Údaráis. 
 
 

 
 

Ian Drennan 
Comhalta Ceaptha Aonair an Údaráis 
agus Príomhoifigeach Feidhmiúcháin 
14 Nollaig 2023 

Ráiteas faoi Rialú Inmheánach 
 
Raon Freagrachta 
Aithním an fhreagracht atá ormsa as a chinntiú go ndéantar córas éifeachtach rialaithe 
inmheánaigh airgeadais a chothabháil agus a fheidhmiú. Agus an fhreagracht sin á 
comhlíonadh, tugtar aird ar cheanglais an Chóid Cleachtais chun Comhlachtaí Stáit a Rialú 
(2016). 
 
 
Cuspóir an Chórais Rialaithe Inmheánaigh 
Tá an córas rialaithe inmheánaigh deartha chun riosca a choinneáil ar leibhéal inghlactha, 
seachas deireadh a chur leis. Dá bhrí sin, ní fhéadann an córas ach dearbhú réasúnach agus 
ní dearbhú iomlán a thabhairt go gcosnaítear sócmhainní, go n-údaraítear idirbhearta agus 
go dtaifeadtar iad go cuí agus go gcoisctear earráid ábhartha agus mírialtachtaí eile nó go 
mbraithfí iad ar bhonn tráthúil. 
 
 
Timpeallacht agus Creat Riosca agus Rialaithe 
Rinne an tÚdarás um Fhorfheidhmiú Corparáideach córas bainistíochta riosca a chur ar bun 
agus a chur chun feidhme sa bhliain 2023, rud lena sainaithnítear agus lena dtuairiscítear na 
príomhrioscaí atá ann agus na gníomhartha bainistíochta atá á ndéanamh chun dul i ngleic 
leis na rioscaí sin agus, a mhéid is féidir é, chun na rioscaí sin a mhaolú. 
 
Buanmhír ag cruinnithe na foirne ardbhainistíochta is ea riosca. 
 
Tá clár rioscaí i bhfeidhm ina leagtar amach na príomhrioscaí atá roimh an Údarás um 
Fhorfheidhmiú Corparáideach. Rinneadh na rioscaí sin a shainaithint, a mheas agus a rátáil 
bunaithe ar a shuntasaí atá siad. Mionsonraítear tuilleadh sa chlár rioscaí na rialuithe agus na 
gníomhartha a theastaíonn chun maolú a dhéanamh ar rioscaí agus an fhreagracht a leagtar 
ar bhaill foirne shonracha as rialuithe a oibriú. Déantar an clár rioscaí a athbhreithniú, a 
nuashonrú agus a chur i láthair na foirne ardbhainistíochta ar bhonn tráthrialta.  
 
Táthar ag súil leis go gcuirfidh stiúrthóirí an Príomhoifigeach Feidhmiúcháin ar an eolas faoi 
rioscaí, laigí rialaithe agus mainneachtainí rialaithe atá ag teacht chun cinn agus go nglacfaidh 
siad freagracht as rioscaí agus rialuithe laistigh dá réimsí freagrachta féin. 
 
Tá na bearta seo a leanas i measc na mbeart a rinneadh chun timpeallacht chuí rialaithe a 
chinntiú: 
 

• déanann an lucht ardbhainistíochta athbhreithnithe tráthrialta ar thuarascálacha 
tréimhsiúla agus bliantúla feidhmíochta agus airgeadais ina gcuirtear an fheidhmíocht 
iarbhír i gcomparáid leis an mbuiséad nó leis an bhfeidhmíocht thuartha, 
 

• tá nósanna imeachta i bhfeidhm, ina gcuimsítear leithscaradh cuí dualgas, maidir leis 
an údarás chun caiteachas a thabhú agus chun déanamh íocaíochtaí a cheadú, agus 
chun comhlíonadh na n-oibleagáidí gaolmhara dlí, rialála agus rialachais a chinntiú, 

 
• táthar ag súil leis go bhfeidhmeoidh stiúrthóirí a mbreithiúnas gairmiúil agus iad á 

chinneadh cén uair ba cheart aird an Phríomhoifigigh Feidhmiúcháin a tharraingt ar 
nithe, 

 
• d’fhostaigh an tÚdarás um Fhorfheidhmiú Corparáideach gnólacht seirbhísí gairmiúla 

chun cleachtadh scoite a sholáthar chun athbhreithniú a dhéanamh ar rialuithe 
inmheánacha i ndáil leis an tréimhse dar críoch an 31 Nollaig 2022. Foilsíodh comórtas 
tairisceana le haghaidh seirbhísí iniúchóireachta inmheánaí a sholáthar os comhair na 
mball de chreat de chuid na hOifige um Sholáthar Rialtais an 15 Meán Fómhair 2023, 
ar dá bharr a d’fhostaigh an tÚdarás um Fhorfheidhmiú Corparáideach gnólacht 
iniúchóirí cláraithe chun feidhm sheachfhoinsithe iniúchóireachta inmheánaí a sholáthar. 

 
 
 

Faireachán agus Athbhreithniú Leanúnach 
Tá an córas Rialaithe Inmheánaigh bunaithe ar bhainistíocht inmheánach faisnéise, ar 
nósanna imeachta riaracháin agus ar chóras tarmligin agus cuntasachta. Cuirtear an obair 
seo a leanas go háirithe i gcrích ina leith sin: 
 

• cruinnithe tráthrialta de chuid na Foirne Ardbhainistíochta, agus 
 
• athbhreithniú tráthrialta ag an bPríomhoifigeach Feidhmiúcháin agus ag an bhFoireann 

Ardbhainistíochta ar fhaisnéis airgeadais, soláthair agus riosca. 
 

Cuireadh sásraí ar bun chun a chinntiú gur leordhóthanach atá slándáil chórais 
teicneolaíochta faisnéise agus cumarsáide an Údaráis um Fhorfheidhmiú Corparáideach (i 
gcomhoibriú le hAonad TF na Roinne Fiontar, Trádála agus Fostaíochta). 
 
 
Soláthar 
Tá nósanna imeachta i bhfeidhm ag an Údarás um Fhorfheidhmiú Corparáideach chun a 
chinntiú go gcomhlíontar na rialacha agus na treoirlínte reatha maidir le soláthar arna n-eisiúint 
ag an Oifig um Sholáthar Rialtais. 
 
Chuaigh conradh a ndeachaigh an eagraíocht a bhí ann roimhe isteach ann le haghaidh 
seirbhísí glantacháin a sholáthar in éag i mí an Mhárta 2022 agus leanadh ina dhiaidh sin de 
chonradh intuigthe a bhí bunaithe ar na téarmaí céanna. Chuir an tÚdarás um Fhorfheidhmiú 
Corparáideach tús le próiseas soláthair trí bhíthin iarraidh ar thairiscintí le haghaidh na 
seirbhísí sin. Cealaíodh an próiseas sin ina dhiaidh sin ag an gcéim iarmheastóireachta. Sa 
tréimhse faoi athbhreithniú (mí Iúil 2022 go mí na Nollag 2022), b’ionann agus €24,384 luach 
an tsoláthair neamhchomhlíontaigh i leith seirbhísí glantacháin. Ag teacht sna sála ar 
bhreithniúcháin an tsoláthair chealaithe agus ar chomhairle dlí, eisíodh leagan athbhreithnithe 
den iarraidh ar thairiscintí, agus tá an próiseas meastóireachta curtha i gcrích agus tá ullmhú 
an chonartha ar bun faoi láthair. 
 
 
Saincheisteanna Rialaithe Inmheánaigh 
Bhí an córas rialaithe inmheánaigh, atá ag teacht leis an treoir arna heisiúint ag an Roinn 
Caiteachais Phoiblí, Seachadta ar an bPlean Forbartha Náisiúnta, agus Athchóirithe, i 
bhfeidhm san Údarás um Fhorfheidhmiú Corparáideach don tréimhse dar críoch an 31 Nollaig 
2022 agus suas go dtí an dáta a ceadaíodh na ráitis airgeadais, cé is moite de na 
saincheisteanna rialaithe inmheánaigh a sainaithníodh le linn athbhreithniú iniúchóireachta 
inmheánaí ar rialuithe, ar athbhreithniú é a rinneadh i mí an Mhárta 2023. 
 
Maidir leis na saincheisteanna a sainaithníodh, ar saincheisteanna iad ar dhéileáil an 
fhoireann bainistíochta leo den chuid is mó tar éis an athbhreithnithe sin, agus a bhí ag teacht 
leis an bhfíric nár bunaíodh an tÚdarás um Fhorfheidhmiú Corparáideach ach amháin le 
déanaí, le scála an togra atá i gceist le Gníomhaireacht Stáit nua a bhunú agus le spleáchas 

idirthréimhseach ar phróisis agus rialuithe oidhreachta, áiríodh leo sin: 
 
• rinne an tÚdarás um Fhorfheidhmiú Corparáideach a bheartas soláthair féin a thabhairt 

chun críche agus a eisiúint, chuir sé soláthar leis mar bhuanmhír ar chlár oibre chruinnithe 
na Foirne Ardbhainistíochta, chuir sé próiseas foirmiúil chun feidhme chun faireachán a 
dhéanamh ar chaiteachas comhiomlán agus tá sé i mbun plean rollach bliantúil soláthair 
a fhorbairt,  
 

• tá clár rioscaí cuimsitheach i bhfeidhm anois agus chuir an tÚdarás um Fhorfheidhmiú 
Corparáideach measúnú calaoise i gcrích i ndáil le hoibriú hibrideach,  
 

• chuir an tÚdarás um Fhorfheidhmiú Corparáideach clár tarmligean i gcrích agus rinne sé 
cairt tarmligin airgeadais a chur i gcrích agus a eisiúint, 

 
• déanfaidh an tÚdarás um Fhorfheidhmiú Corparáideach a bhfuil fágtha dá chuid beartas 

agus nósanna imeachta inmheánacha airgeadais a fhorbairt agus a cheadú de réir a chéile 
de réir mar a ghlacfaidh sé freagracht as a phróisis íocaíochta féin, 

• d’fhorbair an tÚdarás um Fhorfheidhmiú Corparáideach beartais maidir le Nochtadh 
Cosanta inmheánach agus seachtrach, 

 
• leanann an tÚdarás um Fhorfheidhmiú Corparáideach de dhul chun cinn a dhéanamh ar 

a bheartais neamhspleácha féin agus de phróiseáil a dhéanamh ar dhoiciméadacht maidir 
le Rialachas, le hAcmhainní Daonna, le TFC agus le Straitéis, i dteannta an phróisis 
meastóireachta feidhmíochta. 

 
 
Calaois agus Mírialtachtaí  
Ní raibh aon nithe calaoise ná mírialtachtaí le tuairisciú don bhliain 2022. 
 
 
Príomhcheanglais dhlíthiúla  
Rinne an tÚdarás na bearta riachtanacha a shainaithint agus a dhéanamh chun a chinntiú go 
gcomhlíonann sé a oibleagáidí dlíthiúla. 
 
 
RGCS  
Tá ag an Údarás Oifigeach Cosanta Sonraí a oibríonn leis an bPríomhoifigeach 
Feidhmiúcháin agus leis na Stiúrthóirí chun formhaoirseacht a dhéanamh ar a oibleagáidí 
leanúnacha faoi RGCS. 
 
 
Nochtadh cosanta 
Comhlíonann an tÚdarás an tAcht um Nochtadh Cosanta, 2014, agus tá mionsonraí faoi 
conas is féidir nochtadh den sórt sin a dhéanamh ar fáil ar a shuíomh Gréasáin.  
 
 
Athbhreithniú ar Éifeachtacht 
Deimhním go bhfuil nósanna imeachta i bhfeidhm ag an Údarás um Fhorfheidhmiú 
Corparáideach chun faireachán a dhéanamh ar éifeachtacht a nósanna imeachta 
bainistíochta riosca agus rialaithe. Obair na n-iniúchóirí inmheánacha agus seachtracha, an 
Coiste Iniúchóireachta agus Riosca a dhéanann maoirseacht ar a gcuid oibre, agus an lucht 
ardbhainistíochta laistigh den Údarás um Fhorfheidhmiú Corparáideach atá freagrach as an 
gcreat rialaithe inmheánaigh a fhorbairt agus a oibriú, i measc nithe eile, déanann siad eolas 



 
 
 

11 
 
 
 

d’fhaireachán agus athbhreithniú an Údaráis um Fhorfheidhmiú Corparáideach ar éifeachtacht 
an chórais rialaithe inmheánaigh. 
Deimhním gur thug an tÚdarás um Fhorfheidhmiú Corparáideach faoi athbhreithniú ar 
éifeachtacht na rialuithe inmheánacha don tréimhse go dtí an 31 Nollaig 2022 i mí an Mhárta 
2023. 
 
 

 
 
Ian Drennan 
Comhalta Ceaptha Aonair an Údaráis 
agus Príomhoifigeach Feidhmiúcháin 
14 Nollaig 2023 

   Ard-Reachtaire Cuntas agus Ciste 
Comptroller and Auditor General 

 
 
 
 

Tuarascáil le cur faoi bhráid Thithe an Oireachtais 
 

An tÚdarás um Fhorfheidhmiú Corparáideach 
 

Tuairim ar na ráitis airgeadais 
 

Tá iniúchadh déanta agam ar ráitis airgeadais an Údaráis um Fhorfheidhmiú Corparáideach 
don tréimhse ón 7 Iúil 2022 go dtí an 31 Nollaig 2022, mar a cheanglaítear faoi fhorálacha 
alt 944X d’Acht na gCuideachtaí, 2014.  D’ullmhaigh an tÚdarás um Fhorfheidhmiú 
Corparáideach na ráitis airgeadais agus cuimsítear iontu 
• an ráiteas faoi ioncam agus caiteachas agus cúlchistí coinnithe ioncaim 
• an ráiteas faoin staid airgeadais 
• an ráiteas faoi athruithe i gcúlchistí agus sa chuntas caipitil 
• an ráiteas faoi shreabhadh airgid, agus 
• na nótaí gaolmhara, lena n-áirítear achoimre ar bheartais shuntasacha  

chuntasaíochta. 
 

I mo thuairim, tugtar sna ráitis airgeadais léargas fírinneach cóir ar shócmhainní, dliteanais 
agus staid airgeadais an Údaráis um Fhorfheidhmiú Corparáideach amhail an 31 Nollaig 
2022 agus ar a ioncam agus a chaiteachas don tréimhse ón 7 Iúil 2022 go dtí an 31 Nollaig 
2022 de réir Chaighdeán Tuairiscithe Airgeadais (FRS) 102 – An Caighdeán Tuairiscithe 
Airgeadais is infheidhme sa Ríocht Aontaithe agus i bPoblacht na hÉireann. 

 
Bonn na tuairime 

 
Rinne mé m’iniúchadh ar na ráitis airgeadais de réir na gCaighdeán Idirnáisiúnta um 
Iniúchóireacht arna bhfógairt ag Eagraíocht Idirnáisiúnta na nUasfhoras Iniúchóireachta.  Tá 
cur síos déanta san aguisín a ghabhann leis an tuarascáil seo ar na freagrachtaí atá orm faoi 
na caighdeáin sin.  Táim neamhspleách ar an Údarás um Fhorfheidhmiú Corparáideach agus 
chomhlíon mé na freagrachtaí eiticiúla eile atá orm de réir na gcaighdeán. 

 
Creidim gur leor agus cuí an fhianaise iniúchta a fuair mé chun bonn a thabhairt do mo 
thuairim. 

 
Tuarascáil ar fhaisnéis seachas na ráitis airgeadais agus ar ábhair 
eile 

 

Chuir an tÚdarás um Fhorfheidhmiú Corparáideach faisnéis áirithe eile i láthair i dteannta na 
ráiteas airgeadais. Cuimsíonn an fhaisnéis sin an ráiteas rialachais agus an ráiteas faoi rialú 
inmheánach. Tá cur síos déanta san aguisín a ghabhann leis an tuarascáil seo ar na 
freagrachtaí atá orm tuairisciú ar fhaisnéis den sórt sin agus ar ábhair áirithe eile ar a 
dtuairiscím trí eisceacht. 

 

Níl aon rud le tuairisciú agam ina leith sin. 
   
    

 
Seamus McCarthy 

An tArd-Reachtaire Cuntas agus Ciste 
 

18 Nollaig 2023 

Aguisín a ghabhann leis an tuarascáil 
 
Freagrachtaí an Údaráis um Fhorfheidhmiú 
Corparáideach 

 
Leagtar amach sa ráiteas rialachais na freagrachtaí atá ar an 
Údarás as 
• na ráitis airgeadais a ullmhú san fhoirm a fhorordaítear 

faoi alt 944X d’Acht na gCuideachtaí, 2014  
• a chinntiú go dtugtar léargas fírinneach cóir sna ráitis 

airgeadais de réir FRS 102 
• rialtacht na n-idirbheart a chinntiú 
• a mheas cé acu is cuí nó nach cuí bonn gnóthais 

leantaigh na cuntasaíochta a úsáid, agus 
• an rialú inmheánach sin a mheasann sé a bheith 

riachtanach chun ráitis airgeadais a ullmhú atá saor ó 
mhíráiteas ábhartha, bíodh calaois nó earráid mar chúis 
leis. 

 
Freagrachtaí an Ard-Reachtaire Cuntas agus Ciste 

 
Ceanglaítear orm faoi alt 944X d’Acht na gCuideachtaí, 2014, 
ráitis airgeadais an Údaráis um Fhorfheidhmiú Corparáideach 
a iniúchadh agus tuairisciú orthu do Thithe an Oireachtais. 

 
Tá sé mar chuspóir agam agus an t-iniúchadh á dhéanamh 
agam dearbhú réasúnach a fháil ar cé acu atá nó nach bhfuil 
na ráitis airgeadais ina n-iomláine saor ó mhíráiteas ábhartha, 
bíodh calaois nó earráid mar chúis leis. Is ionann dearbhú 
réasúnach agus leibhéal ard dearbhaithe. Mar sin féin, ní 
deimhniú é gur i ngach cás ina bhfuil sé ann a bhraithfear 
míráiteas ábhartha le linn iniúchadh a dhéantar de réir na 
gCaighdeán Idirnáisiúnta um Iniúchóireacht. Is féidir le míráitis 
teacht as calaois nó earráid agus meastar iad a bheith 
ábhartha más rud é, ina n-aonar nó sa chomhiomlán, go 
bhféadfaí a bheith ag súil leis le réasún go rachadh siad i 
bhfeidhm ar chinntí eacnamaíocha a dhéanann úsáideoirí ar 
bhonn na ráiteas airgeadais sin. 

 
Mar chuid d’iniúchadh a dhéantar de réir na gCaighdeán 
Idirnáisiúnta um Iniúchóireacht, úsáidim breithiúnas gairmiúil 
agus coinním sceipteachas gairmiúil ar bun ar fud an iniúchta. 
Le linn déanamh amhlaidh, 
• Déanaim sainaithint agus measúnú ar na rioscaí a 

bhaineann le míráiteas ábhartha a bheith sna ráitis 
airgeadais, bíodh calaois nó earráid mar chúis leis; 
ceapaim nósanna imeachta iniúchóireachta atá freagrúil 
do na rioscaí sin agus cuirim i bhfeidhm iad; agus faighim 
fianaise iniúchta is leor agus is cuí chun bonn a thabhairt 
do mo thuairim. Is airde an baol nach mbraithfí míráiteas 
ábhartha de bharr calaoise ná de bharr earráide, toisc go 
bhféadfadh claonpháirteachas, brionnú, easnamh d’aon 
ghnó, mífhaisnéis nó sárú ar an rialú inmheánach a 
bheith i gceist le calaois. 

• Gnóthaím tuiscint ar an rialú inmheánach a bhaineann 
leis an iniúchadh chun nósanna imeachta 
iniúchóireachta a cheapadh atá cuí sna himthosca, 
seachas chun tuairim a chur in iúl ar a éifeachtaí atá na 
rialuithe inmheánacha. 

 
 

• Déanaim meastóireacht ar a chuí atá na beartais 
chuntasaíochta a úsáideadh agus ar a réasúnaí atá na 
meastacháin chuntasaíochta agus an nochtadh 
gaolmhar. 

• Cinnim ar cé chomh hoiriúnach is atá sé gur baineadh 
úsáid as bonn gnóthais leantaigh na cuntasaíochta. 

• Déanaim meastóireacht ar chur i láthair, struchtúr agus 
ábhar foriomlán na ráiteas airgeadais, lena n-áirítear na 
nochtaí, agus ar cé acu a chuirtear nó nach gcuirtear na 
hidirbhearta agus na heachtraí bunúsacha i láthair ar 
bhealach cóir sna ráitis airgeadais. 

 
Déanaim cumarsáid leis na daoine sin a gcuirtear de chúram 
orthu plé le rialachas maidir le raon feidhme agus uainiú 
beartaithe an iniúchta agus le fionnachtana suntasacha an 
iniúchta, lena n-áirítear aon easnaimh shuntasacha i rialú 
inmheánach a shainaithním le linn m’iniúchta, i measc ábhair 
eile. 
 
Tuairiscím trí eisceacht i gcás, i mo thuairimse, 
• nach bhfuair mé an fhaisnéis agus na mínithe ar fad a 

theastaigh uaim do m’iniúchadh, nó 
• nár leor na taifid chuntasaíochta chun mé a chumasú 

iniúchadh réidh cuí a dhéanamh ar na ráitis airgeadais, 
nó 

• nach bhfuil na ráitis airgeadais ag teacht leis na taifid 
chuntasaíochta. 

 
Faisnéis seachas na ráitis airgeadais 
 
Ní chumhdaíonn mo thuairim ar na ráitis airgeadais an 
fhaisnéis eile a chuirtear i láthair sna ráitis sin, agus ní chuirim 
aon chinneadh dearbhaithe in iúl ina leith. 
 
I ndáil le m’iniúchadh ar na ráitis airgeadais, ceanglaítear orm 
faoi na Caighdeáin Idirnáisiúnta um Iniúchóireacht an 
fhaisnéis eile a chuirtear i láthair a léamh agus, le linn 
déanamh amhlaidh, a bhreithniú cé acu atá nó nach bhfuil an 
fhaisnéis eile neamh-chomhsheasmhach go hábhartha leis na 
ráitis airgeadais nó le heolas a gnóthaíodh le linn an iniúchta 
nó cé acu is cosúil nó nach cosúil ar shlí eile go ndearnadh 
míráiteas ábhartha uirthi. Más amhlaidh, bunaithe ar an obair 
a rinne mé, a chinnim go ndearnadh míráiteas ábhartha ar an 
bhfaisnéis eile sin, ceanglaítear orm an fíoras sin a thuairisciú. 
 
Tuairisciú ar ábhair eile 
 
Déantar m’iniúchadh trí thagairt do na tosca speisialta a 
ghabhann le comhlachtaí Stáit maidir lena mbainistiú agus 
lena n-oibriú. Tuairiscím i gcás go sainaithním ábhair ábhartha 
a bhaineann leis an dóigh ar seoladh gnó poiblí. 
 
Féachaim le linn an iniúchta le fianaise a fháil ar rialtacht na 
n-idirbheart airgeadais. Tuairiscím i gcás go sainaithním aon 
chás ábhartha nár caitheadh airgead poiblí do na críocha a bhí 
beartaithe ann nó nach ndearnadh idirbhearta de réir na n-
údarás a bhí á rialú ann. 

Ráiteas faoi Ioncam agus Caiteachas 
don tréimhse dar críoch an 31 Nollaig 2022 

 
 

       
 Nóta 2022 
  €000 
Ioncam   
Ioncam Deontais: Vóta 32 – Fo-mhírcheann C7  2,655 
Leithreasaí-i-gCabhair  12 
Ioncam iomlán  2,667 
   
Caiteachais riaracháin   

   Costais Foirne 2          1,531  
   Taisteal agus Cothú 3                21  
   Seirbhísí Dlí, Gairmiúla agus Comhairleachta 4              732  
   Costais Riaracháin 5              421  
   Luach Saothair an Iniúchóra 6                11  
Iomlán na gcaiteachas riaracháin           2,716 
   

(Easnamh)/barrachas don bhliain               (49)  
   

Ioncam cuimsitheach eile  - 
   
   
(Easnamh)/barrachas aitheanta iomlán don bhliain               (49)  

 
 
Arna cheadú ag: 
 
 

 
__________ 
Ian Drennan 
Príomhoifigeach Feidhmiúcháin 
agus Comhalta Ceaptha Aonair an Údaráis 
14 Nollaig 2023 

Ráiteas faoi athruithe i gCúlchistí agus sa Chuntas Caipitil 
don tréimhse dar críoch an 31 Nollaig 2022 

 
 

 
 

Cúlchiste 
Ioncaim  

 
Cuntas 
Caipitil  

 
Glansócmhainní  

  €000   €000   €000  

Iarmhéid – an 7 Iúil 2022  -               
-                 -    

(Easnamh)/Barrachas don bhliain (49)   -   (49)  

Iarmhéid – an 31 Nollaig 2022 (49)                  
-  (49)  

 
 
 
 
 
 
Arna cheadú ag: 
 
 
 

 
__________ 
Ian Drennan 
Príomhoifigeach Feidhmiúcháin 
agus Comhalta Ceaptha Aonair an Údaráis 
14 Nollaig 2023 

Ráiteas faoin Staid Airgeadais 

amhail an 31 Nollaig 2022 
 
 Nóta 2022 

 €000 
Sócmhainní neamhreatha   

Réadmhaoin, gléasra agus trealamh 8 - 
Bogearraí 9 - 
  - 
Sócmhainní reatha   

Fardal  12 
Réamhíocaíochtaí 10 243 
Méideanna infhaighte 10 22 
  277 
   

Creidiúnaithe: Méideanna a bheidh dlite laistigh de bhliain 
amháin 

  

Méideanna iníoctha 11 326 
  326 
   

Glandliteanais reatha  (49) 
   

Glandliteanais  (49) 
   

Cúlchistí   

Cúlchiste coinnithe  (49) 
Cuntas caipitil  - 
Iomlán na gCúlchistí agus an Chuntais Caipitil  (49) 

 
 
Arna cheadú ag: 
 
 

 
__________ 
Ian Drennan 
Príomhoifigeach Feidhmiúcháin 
agus Comhalta Ceaptha Aonair an Údaráis 
14 Nollaig 2023 

Ráiteas faoi Shreabhadh Airgid 

don tréimhse dar críoch an 31 Nollaig 2022 
 
 
 
  2022 
  €000 
(Eis-sreabhadh)/insreabhadh airgid ó ghníomhaíochtaí oibriúcháin   

  (Easnamh)/Barrachas don bhliain  (49) 
  Méadú i Méideanna iníoctha  326 
  (Méadú) i méideanna infhaighte  (265) 
  (Méadú) i bhfardal  (12) 
  Dímheas agus Amúchadh  - 
Insreabhadh/(eis-sreabhadh) glan airgid ó ghníomhaíochtaí oibriúcháin  - 
   

Íocaíochtaí chun sócmhainní seasta inláimhsithe a cheannach  - 
(Laghdú)/méadú in airgead agus i gcoibhéisí airgid sa bhliain  - 
   

Glansreabhadh airgid a réiteach le gluaiseachtaí i nglanchistí   

Glanchistí ag an 7 Iúil  - 
Sreabhadh Airgid don bhliain  - 
Glanchistí ag an 31 Nollaig  - 
   

 
 
Arna cheadú ag: 
 
 

 
__________ 
Ian Drennan 
Príomhoifigeach Feidhmiúcháin 
agus Comhalta Ceaptha Aonair an Údaráis 
14 Nollaig 2023 
  



 
 
 

18 
 
 
 

Nótaí leis na Ráitis Airgeadais 
Don tréimhse dar críoch an 31 Nollaig 2022 

 
1. Beartais Chuntasaíochta 
Tá an bonn cuntasaíochta agus na beartais shuntasacha chuntasaíochta ar ghlac an tÚdarás 
um Fhorfheidhmiú Corparáideach iad leagtha amach thíos. Cuireadh i bhfeidhm go 
comhsheasmhach iad ar fud na tréimhse dar críoch an 31 Nollaig 2022. 
 
Faisnéis Ghinearálta 
Bunaíodh an tÚdarás um Fhorfheidhmiú Corparáideach an 7 Iúil 2022 faoi Acht na 
gCuideachtaí, 2014. 
 
Bonn an Ullmhúcháin 
Ullmhaíodh na ráitis airgeadais don tréimhse dar críoch an 31 Nollaig 2022 faoi choinbhinsiún 
an chostais stairiúil de réir na reachtaíochta is infheidhme agus de réir FRS 102, An 
Caighdeán Tuairiscithe Airgeadais is infheidhme sa Ríocht Aontaithe agus in Éirinn, arna 
eisiúint ag an gComhairle Tuairiscithe Airgeadais sa Ríocht Aontaithe lena úsáid in Éirinn. 
 
Tá na ráitis airgeadais san fhoirm ar cheadaigh an tAire Fiontar, Trádála agus Fostaíochta iad 
le toiliú an Aire Caiteachais Phoiblí, Seachadta ar an bPlean Forbartha Náisiúnta, agus 
Athchóirithe faoi Acht na gCuideachtaí, 2014. 
 
De réir FRS 102, cuimsítear sna ráitis airgeadais seo an Ráiteas faoin Staid Airgeadais, an 
Ráiteas faoi Ioncam agus Caiteachas, an Ráiteas faoi Athruithe i gCúlchistí agus sa Chuntas 
Caipitil, an Ráiteas faoi Shreabhadh Airgid, agus Nótaí leis na Ráitis Airgeadais. 
 
Ullmhaítear na ráitis airgeadais i láthair in Euro, arb é airgeadra feidhmiúil an Údaráis um 
Fhorfheidhmiú Corparáideach é. Cuireadh na beartais chuntasaíochta seo a leanas i 
bhfeidhm go comhsheasmhach nuair a bhíothas ag déileáil le míreanna a mheastar a bheith 
ábhartha maidir le ráitis airgeadais an Údaráis um Fhorfheidhmiú Corparáideach. 
 
Gnóthas Leantach 
Mionsonraítear sna ráitis airgeadais staid airgeadais, feidhmíocht airgeadais agus sreabhadh 
airgid an Údaráis. Tá ionchas réasúnach ag an Údarás go bhfuil acmhainní dóthanacha ag an 
eintiteas chun leanúint lena ghníomhaíocht oibriúcháin agus chun a shainordú a 
chomhlíonadh go ceann i bhfad. Dá bhrí sin, leanann an tÚdarás le bonn gnóthais leantaigh 
na cuntasaíochta a úsáid agus na ráitis airgeadais á n-ullmhú aige.  
 
Ioncam 
Cistíonn an Státchiste an tÚdarás um Fhorfheidhmiú Corparáideach go hiomlán trí Vóta a 
mháthair-Roinne, i.e., Vóta 32 Fiontair, Trádáil agus Fostaíocht – fo-mhírcheann C7. 
Aithnítear ioncam ar aon dul leis an gcaiteachas a tabhaíodh i gcomhlíonadh fheidhmeanna 
na heagraíochta sa tréimhse airgeadais. Aithnítear mar chreidiúnaí aon mhéideanna a 
fhaightear os cionn an mhéid sin, más infheidhme. Caipitlítear sa Chuntas Caipitil an t-ioncam 
a úsáideadh le haghaidh ceannacháin chaipitil, agus arb é an toradh atá air ná breiseanna le 
sócmhainní seasta.  
 
Sócmhainní Neamhreatha – dímheas/amúchadh 
Bhí cead ag an Údarás um Fhorfheidhmiú Corparáideach chun sócmhainní seasta a úsáid, ar 
thabhaigh an Roinn Fiontar, Trádála agus Fostaíochta (‘RFTF’) an costas a bhain leo agus ar 
ina leith atá teideal dlíthiúil ag RFTF. Taifeadtar costas ceannaigh bunaidh na sócmhainní sin 

https://data.oireachtas.ie/ie/oireachtas/act/2021/48/eng/enacted/a4821.pdf
https://data.oireachtas.ie/ie/oireachtas/act/2021/48/eng/enacted/a4821.pdf

a bheith cothrom le €1,110,451. B’ionann agus €274,437 Glanluach Leabhar barúlach na 
sócmhainní sin ag an dáta tuairiscithe, dá mba rud é go ndéanfaí iad a chaipitliú agus a 
dhímheas de réir bheartais an Údaráis um Fhorfheidhmiú Corparáideach.  
 
Luaitear sócmhainní neamhreatha sa Ráiteas faoin Staid Airgeadais ar a gcostas lúide 
dímheas carnach. Muirearaítear dímheas ar an Ráiteas faoi Ioncam agus Caiteachas ar 
bhonn líne dírí, agus an muirear á ríomh thar shaolré úsáideach ionchais na sócmhainní lena 
mbaineann: 
 

Daingneáin agus Feistis 10% in aghaidh na bliana 
Trealamh Oifige 20% in aghaidh na bliana 
Mótarfheithiclí 20% in aghaidh na bliana 
Trealamh Ríomhaire agus TFC 20% in aghaidh na bliana 
Bogearraí 20% in aghaidh na bliana 

 
Fardal 
Maidir le stoic a bhí ar láimh ag deireadh na tréimhse, is stoic tomhaltán teicneolaíochta 
faisnéise agus stoic tomhaltán oifige iad agus luaitear iad ar a gcostas nó de réir glanluach 
inréadaithe, cibé acu is ísle. 
 
Cuntas Caipitil 
Léirítear sa Chuntas Caipitil luach neamhamúchta an chistiúcháin a úsáideadh le haghaidh 
sócmhainní seasta a cheannach. 
 
Léasanna Oibriúcháin – Cóiríocht 
Le héifeacht ón 1 Eanáir 2023 i leith, is amhlaidh, maidir le cíosanna atá dlite faoi léasanna, 
a íocann Oifig na nOibreacha Poiblí (‘OOP’) iad leis an léasóir agus a fhorchúitíonn OOP iad 
ón Údarás um Fhorfheidhmiú Corparáideach ar bhonn ráithiúil trí chomhaontú. Muirearaítear 
cíosanna ar an Ráiteas faoi Ioncam agus Caiteachas sa bhliain lena mbaineann siad. Sheas 
OOP an costas cíosa sin sa tréimhse reatha dar críoch an 31 Nollaig 2022, go dtí go ndéanfaí 
cistiú gaolmhar státchiste a ath-leithdháileadh. 
 
Sochair Fostaithe 
 

Sochair Ghearrthéarmacha 
Aithnítear sochair ghearrthéarmacha amhail pá saoire mar chaiteachas sa bhliain agus 
cuirtear sochair atá fabhraithe ag deireadh na bliana ar áireamh san fhigiúr Méideanna 
iníoctha sa Ráiteas faoin Staid Airgeadais. Is fostaithe de chuid an Aire Dlí agus Cirt 
iad comhaltaí den Gharda Síochána atá ar iasacht. 
 
Pinsin  
Is státseirbhísigh iad na fostaithe de chuid an Údaráis um Fhorfheidhmiú 
Corparáideach. Is comhaltaí iad de scéimeanna éagsúla sochair shainithe a riarann 
an Roinn Caiteachais Phoiblí, Seachadta ar an bPlean Forbartha Náisiúnta, agus 
Athchóirithe iad. Maidir leis na dliteanais phinsin a thiocfaidh as a seirbhís leis an 
Údarás um Fhorfheidhmiú Corparáideach, íocfar iad sa todhchaí ó chistí atá ar fáil don 
Roinn sin agus, dá bhrí sin, ní aithnítear iad mar dhliteanais sa Ráiteas faoin Staid 
Airgeadais. 
 
Is comhaltaí den Scéim Pinsean Seirbhíse Poiblí Aonair (‘an Scéim Aonair’) iad baill 
foirne áirithe den Údarás um Fhorfheidhmiú Corparáideach. Is scéim sochair shainithe 

í sin d’fhostaithe inphinsin sa tseirbhís phoiblí a ceapadh an 1 Eanáir 2013 nó tar éis 
an dáta sin. Íoctar ranníocaíochtaí na gcomhaltaí den Scéim Aonair leis an Roinn 
Caiteachais Phoiblí, Seachadta ar an bPlean Forbartha Náisiúnta, agus Athchóirithe.  

 
Easnamh/barrachas don Bhliain  
Mar atá mionsonraithe sna beartais chuntasaíochta, is ar bhonn fáltas airgid a aithnítear cistiú 
Státchiste. Is ionann an cistiú sin agus na hollíocaíochtaí a dhéanann RFTF thar ceann an 
Údaráis um Fhorfheidhmiú Corparáideach, agus é á fhritháireamh i gcásanna áirithe le fáltais 
a íoctar le RFTF. Is ar bhonn fabhruithe a aithnítear ioncam agus caiteachas eile sna ráitis 
airgeadais. Mar sin, ní gnáthbharrachas/gnátheasnamh oibriúcháin é an barrachas/an t-
easnamh ar an Ráiteas faoi Ioncam Cuimsitheach. Is féidir é sin a chur síos go príomha don 
difríocht idir cistiú airgeadbhunaithe agus caiteachas a dtugtar cuntas air ar bhonn fabhruithe. 
 
Méideanna infhaighte 
Aithnítear méideanna infhaighte de réir luach cóir, lúide soláthar d’fhiacha amhrasacha. Is 
soláthar sonrach é an soláthar d’fhiacha amhrasacha, i gcás gurb infheidhme, agus bunaítear 
é i gcás go bhfuil fianaise oibiachtúil ann nach mbeidh an tÚdarás um Fhorfheidhmiú 
Corparáideach in ann na méideanna uile atá dlite dó a bhailiú. Is sa Ráiteas faoi Ioncam agus 
Caiteachas agus Cúlchistí Coinnithe Ioncaim a aithnítear gach gluaiseacht sa soláthar 
d’fhiacha amhrasacha. 
 
Méideanna iníoctha 
Tomhaistear creidiúnaithe trádála ag praghas an tsonraisc, mura n-iarchuirtear an íocaíocht 
thar ghnáth-théarmaí gnó nó mura maoinítear í ag ráta úis nach é an ráta margaidh é. Sa 
chás seo, is ionann an socrú agus idirbheart maoiniúcháin, agus tomhaistear an dliteanas 
airgeadais de réir luach reatha na n-íocaíochtaí amach anseo arna lascainiú ar ráta margaidh 
úis le haghaidh ionstraim fiachais den chineál céanna. 
 
Príomhphearsanra Bainistíochta  
Chuimsigh an príomhphearsanra bainistíochta (an Grúpa Ardbhainistíochta) Comhalta 
Ceaptha Aonair an Údaráis (an Príomhoifigeach Feidhmiúcháin) agus an t-ochtar Stiúrthóirí. 
B’ionann agus €432,854 an luach saothair iomlán a íocadh leis an bpríomhphearsanra 
bainistíochta (an Grúpa Ardbhainistíochta), gan ÁSPC ón bhfostóir a áireamh. Féach Nóta 2 
chun miondealú a fháil ar an luach saothair agus na sochair a íocadh leis na baill foirne uile, 
lena n-áirítear an Príomhoifigeach Feidhmiúcháin. Leagtar an íocaíocht leis an 
bPríomhoifigeach Feidhmiúcháin amach ar leithligh freisin i Nóta 7. 
 
Breithiúnais agus Meastacháin Thábhachtacha Chuntasaíochta 
Agus na ráitis airgeadais á n-ullmhú, ceanglaítear ar an lucht bainistíochta breithiúnais, 
meastacháin agus toimhdí a dhéanamh a théann i bhfeidhm ar na méideanna a thuairiscítear 
le haghaidh sócmhainní agus dliteanas amhail an dáta tuairiscithe agus ar na méideanna a 
thuairiscítear le haghaidh ioncaim agus caiteachas le linn na bliana. Fágann cineál an 
mheastacháin, áfach, go bhféadfadh na torthaí iarbhír bheith difriúil leis na meastacháin sin. 
Is iad seo a leanas na breithiúnais a raibh an éifeacht is suntasaí acu ar na méideanna a 
aithnítear sna ráitis airgeadais. 
 
Réadmhaoin, Gléasra agus Trealamh a Bhearnú 
Déantar sócmhainní atá faoi réir amúchadh a athbhreithniú i leith bearnú nuair a thugann 
eachtraí nó athruithe in imthosca le fios go bhféadfadh nach mbeifí in ann an méid glanluacha 
a aisghabháil. Aithnítear caillteanas bearnaithe de réir na difríochta idir méid glanluacha na 
sócmhainne agus méid in-aisghafa na sócmhainne, fad is mó an méid glanluacha ná an méid 
in-aisghafa. Is é an méid in-aisghafa an ceann is airde de luach cóir na sócmhainne lúide an 
costas díola agus luach úsáide na sócmhainne. Chun bearnú a mheasúnú, grúpáiltear 

sócmhainní ag na leibhéil is ísle dá bhfuil sreabhadh airgid atá in-sainaitheanta ar leithligh 
(aonaid giniúna airgid) ann. Déantar sócmhainní neamhairgeadais a bearnaíodh a 
athbhreithniú ar mhaithe le haisiompú féideartha an bhearnaithe ag gach dáta tuairiscithe. 
 
 
2. Costais Foirne 
 
Ba mar a leanas a bhí costais foirne don tréimhse, lena n-áirítear luach saothair an 
Phríomhoifigigh Feidhmiúcháin: 
 
  2022 
  €000 
Tuarastail  1,335 
Ranníocaíocht ÁSPC ón bhfostóir  120 
Fabhrú Saoire  76 
  1,531 

 
B’ionann agus 40 fostaí an meánlíon fostaithe, lena n-áirítear an Príomhoifigeach 
Feidhmiúcháin agus gan comhaltaí den Gharda Síochána atá ar iasacht a áireamh, le linn na 
tréimhse go dtí an 31 Nollaig 2022.  B’ionann líon foirne lánaimseartha an Údaráis um 
Fhorfheidhmiú Corparáideach ag an 31 Nollaig 2022 agus 39 mball foirne. Íoctar fostaithe uile 
an Údaráis um Fhorfheidhmiú Corparáideach, lena n-áirítear an Príomhoifigeach 
Feidhmiúcháin, de réir scálaí tuarastail státseirbhíse. Cuirtear ar áireamh sa chostas tuarastal 
thuas an ragobair a íocadh le linn na tréimhse, arbh ionann í agus €1,411. 
 
Is fostaithe de chuid an Aire Dlí agus Cirt iad comhaltaí den Gharda Síochána atá ar iasacht. 
Ba é 11 duine an meánlíon comhaltaí den Gharda Síochána a bhí ar iasacht le linn na tréimhse 
cuntais. 
 
Miondealú ar Shochair Ghearrthéarmacha Fostaithe 
Leagtar amach thíos anailís ar luach saothair iomlán fostaithe, bunaithe ar a bpáphointe 
amhail an 31 Nollaig 2022, dóibh sin atá ag tuilleamh níos mó ná €60,000 in aghaidh na 
bliana: 
 
Banda tuarastail (€)  Líon na mball foirne 
60,000-69,999  3 
70,000-79,999  6 
80,000-89,999  5 
90,000-99,999  4 
100,000-109,999  - 
110,000-119,999  4 
120,000-129,999                     -  
130,000-139,999                     -  
140,000-149,999                     -  
150,000-159,999                     -  
160,000-169,999  1 
Iomlán  23 

Maidir leis na sochair ghearrthéarmacha a íocadh i leith seirbhísí a soláthraíodh le linn 
na tréimhse tuairiscithe, áirítear tuarastail leo amhail an 31 Nollaig, ach ní áirítear 
ÁSPC ón bhfostóir leo. Níor cuireadh aon sochair eile, amhail pá saoire, ar áireamh 
iontu. 
 
 
3. Taisteal agus Cothú 
  2022 
  €000 
Náisiúnta  14 
Idirnáisiúnta  7 
  21 

 
 
 
 
 
4. Seirbhísí Dlí, Gairmiúla agus Comhairleachta 
  2022 

 €000 
Costais Chomhairleachta agus Seirbhísí Gairmiúla    

  Seirbhísí Earcaíochta  49 
  Sláinte agus Sábháilteacht  3 
  Caidreamh Poiblí/Margaíocht  10 
  Aistriúchán  4 
  66 
   
Costais dlí   

  Cigireacht Ard-Chúirte ar INM  374 
  Costais dlí – eile  292 
  666 
   

Iomlán  732 
 
Is costais ‘gnó mar is gnách’ iad na costais chomhairleachta uile. 
 
Is gnáth-sheachtháirge a eascraíonn as feidhmeanna reachtúla an Údaráis iad 
costais dlí a thagann as cásobair. 

5.  Costais Riaracháin 
  2022 

 €000 
Priontáil agus Páipéarachas                  10  
Teicneolaíocht Faisnéise  85  
Fáilteachas  2  
Oiliúint                57  
Teileachumarsáid   49 
Costais chóiríochta             185  
Síntiúis                  2  
Caiteachas Oifige  4 
Ábhair Tagartha Gairmiúla               17  
Iniúchóireacht Inmheánach agus Bainistíocht Riosca               10  
   421  

 
 
6. Luach Saothair an Iniúchóra 
  2022 

 €000 
Iniúchadh ar Ráitis Airgeadais                                                                                               11 
  11 

 
Ní sholáthraíonn Oifig an Ard-Reachtaire Cuntas agus Ciste seirbhísí neamhiniúchóireachta 
don Údarás um Fhorfheidhmiú Corparáideach, agus níor sholáthair an tArd-Reachtaire 
Cuntas agus Ciste aon seirbhísí seachas seirbhísí iniúchóireachta reachtúla le linn na bliana. 
 
 
 
7. Tuarastal an Phríomhoifigigh Feidhmiúcháin  
 
 2022 
 €000 
Olltuarastal don tréimhse sé mhí ó mhí Iúil go mí na Nollag 2022  82 

 
 
Is státseirbhíseach bunaithe é an Príomhoifigeach Feidhmiúcháin, agus ní théann a 
theidlíochtaí pinsin thar théarmaí na scéime pinsean seirbhíse poiblí. Ní fhabhraítear don 
Phríomhoifigeach Feidhmiúcháin luach na sochar scoir a thuilltear agus, mar sin de, ní léirítear 
é sna ráitis airgeadais seo. 

8.  Sócmhainní Neamhreatha – Réadmhaoin, Gléasra agus Trealamh 
 
Bhí cead ag an Údarás um Fhorfheidhmiú Corparáideach chun sócmhainní seasta a úsáid, ar 
thabhaigh RFTF an costas a bhain leo agus ar ina leith atá teideal dlíthiúil ag RFTF. Taifeadtar 
costas ceannaigh bunaidh na sócmhainní sin a bheith cothrom le €833,093.  
 
B’ionann agus €234,136 Glanluach Leabhar barúlach na sócmhainní sin ag an dáta 
tuairiscithe, dá mba rud é go ndéanfaí iad a chaipitliú agus a dhímheas de réir bheartais an 
Údaráis um Fhorfheidhmiú Corparáideach.  
 
 
9. Sócmhainní Neamhreatha – Bogearraí 
 
Bhí cead ag an Údarás um Fhorfheidhmiú Corparáideach chun bogearraí a úsáid, ar 
thabhaigh RFTF an costas a bhain leo agus ar ina leith atá teideal dlíthiúil ag RFTF. Taifeadtar 
costas ceannaigh bunaidh na sócmhainní sin a bheith cothrom le €277,358.  
 
B’ionann agus €40,301 Glanluach Leabhar barúlach na sócmhainní sin ag an dáta tuairiscithe, 
dá mba rud é go ndéanfaí iad a chaipitliú agus a dhímheas de réir bheartais an Údaráis um 
Fhorfheidhmiú Corparáideach.  
 
 
 
10.  Méideanna infhaighte 
  2022 
  €000 
Réamhíocaíochtaí  243 
Costais cóiríochta oifige  18 
Eile  4 
  265 

 
11. Méideanna iníoctha 
  2022 
  €000 
Fabhruithe  319 
Eile  7 
  326 

 
 
12. Idirbhearta Páirtithe Gaolmhara/Nochtadh Leasanna 
Comhlíonann an tÚdarás um Fhorfheidhmiú Corparáideach an Cód Cleachtais chun 
Comhlachtaí Stáit a Rialú arna eisiúint ag an Roinn Caiteachais Phoiblí, Seachadta ar an 
bPlean Forbartha Náisiúnta, agus Athchóirithe i ndáil le nochtadh leasanna ag Comhalta 
Ceaptha Aonair agus foireann an Údaráis. Tá nósanna imeachta foirmiúla ann chun a 
chinntiú go gcloítear le ceanglais an Chóid. 

13. Eachtraí tar éis na tréimhse tuairiscithe 
Tar éis dheireadh na tréimhse tuairiscithe, níor thit amach aon eachtraí a d’fhág gur ghá 
coigeartú nó nochtadh a dhéanamh sna ráitis airgeadais. 

